
Bhagavad Bhakti Rasayanam

ಶ್ರೀಭಗವದ್ಭಕ್ತಿರಸಾಯನಂ

ಪರಮಹಂಸಪರಿವ್ರಾಜಕಾಚಾರ್ಯ-ವಿಶ್ವವಿಖ್ಯಾತವೈದುಷೀಕ
ಶ್ರೀಮಧುಸೂದನಸರಸ್ವತೀಯತಿವರ ವಿರಚಿತಂ
ಭಕ್ತಿಸಾಮಾನ್ಯನಿರೂಪಣನಾಮಕಃ
ಪ್ರಥಮೋಲ್ಲಾಸಃ ..
ನವರಸಮಿಲಿತಂ ವಾ ಕೇವಲಂ ವಾ ಪುಮರ್ಥಂ
ಪರಮಮಿಹಮುಕುಂದೇ ಭಕ್ತಿಯೋಗಂ ವದಂತಿ .

ನಿರುಪಮಸುಖಸಂವಿದ್ರೂಪಮಸ್ಪೃಷ್ಟದುಃಖಂ
ತಮಹಮಖಿಲತುಷ್ಟ್ಯೈ ಶಾಸ್ತ್ರದೃಷ್ಟ್ಯಾ ವ್ಯನಜ್ಮಿ .. 1..
ಸಂಸಾರರೋಗೇಣ ಬಲೀಯಸಾ ಚಿರಂ
ನಿಪೀಡಿತೈಸ್ತತ್ಪ್ರಶಮೇಽತಿಶಿಕ್ಷಿತಂ .

ಇದಂ ಭವದ್ಭಿರ್ಬಹುಧಾ ವ್ಯಯಾತಿಗಂ
ನಿಪೀಯತಾಂ ಭಕ್ತಿರಸಾಯನಂ ಬುಧಾಃ .. 2..
ದ್ರುತಸ್ಯ ಭಗವದ್ಧರ್ಮಾದ್ಧಾರಾವಾಹಿಕತಾಂ ಗತಾ .

ಸರ್ವೇಶೇ ಮನಸೋ ವೃತ್ತಿರ್ಭಕ್ತಿರಿತ್ಯಭಿಧೀಯತೇ .. 3..

ಚಿತ್ತದ್ರವ್ಯಂ ಹಿ ಜತುವತ್ಸ್ವಭಾವಾತ್ಕಠಿನಾತ್ಮಕಂ .

ತಾಪಕೈರ್ವಿಷಯೈರ್ಯೋಗೇ ದ್ರವತ್ವಂ ಪ್ರತಿಪದ್ಯತೇ .. 4..

ಕಾಮಕ್ರೋಧಭಯಸ್ನೇಹಹರ್ಷಶೋಕದಯಾಽಽದಯಃ .
ತಾಪಕಾಶ್ಚಿತ್ತಜತುನಸ್ತಚ್ಛಾಂತೌ ಕಠಿನಂ ತು ತತ್ .. 5..

ದ್ರುತಚಿತ್ತೇ ವಿನಿಕ್ಷಿಪ್ತಃ ಸ್ವಾಕಾರೋ ಯಸ್ತು ವಸ್ತುನಾ .

ಶಬ್ದಸಂಸ್ಕಾರವಾಸನಾಭಾವಭಾವನಾಭಾಗಸೌ .. 6..

ಶಿಥಿಲೀಭಾವಮಾತ್ರಂ ತು ಮನೋ ಗಚ್ಛತ್ಯತಾಪಕೈಃ .
ನ ತತ್ರ ವಸ್ತು ವಿಶತಿ ವಾಸನಾತ್ವೇನ ಕಿಂಚನ .. 7..

ದ್ರವತಾಯಾಂ ಪ್ರವಿಷ್ಟಂ ಸದ್ಯತ್ಕಾಠಿನ್ಯದಶಾಂ ಗತಂ .

ಚೇತಃ ಪುನರ್ದ್ರುತೌ ಸತ್ಯಾಮಪಿ ತನ್ನೈವ ಮುಂಚತಿ .. 8..

ಸ್ಥಾಯೀಭಾವಗಿರಾಽತೋಽಸೌ ವಸ್ತ್ವಾಕಾರೋಽಭಿಧೀಯತೇ .

ವ್ಯಕ್ತಶ್ಚ ರಸತಾಮೇತಿ ಪರಾನಂದತಯಾ ಪುನಃ .. 9..

ಶ್ರೀಭಗವದ್ಭಕ್ತಿರಸಾಯನಂ

ಭಗವಾನ್ಪರಮಾನಂದಸ್ವರೂಪಃ ಸ್ವಯಮೇವ ಹಿ .

ಮನೋಗತಸ್ತದಾಕಾರೋ ರಸತಾಮೇತಿ ಪುಷ್ಕಲಂ .. 10..

ಕಾಂತಾಽಽದಿ ವಿಷಯೇಽಪ್ಯಸ್ತಿ ಕಾರಣಂ ಸುಖಚಿದ್ಘನಂ .

ಕಾರ್ಯಾಕಾರತಯಾಽಭಾನೇಽಪ್ಯಾವೃತಂ ಮಾಯಯಾ ಸ್ವತಃ .. 11..
ಸದಜ್ಞಾತಂಚ ತದ್ಬ್ರಹ್ಮ ಮೇಯಂ ಕಾಂತಾಽಽದಿ ಮಾನತಃ .
ಮಾಯಾಽಽವೃತಿತಿರೋಧಾನೇ ವೃತ್ತ್ಯಾ ಸತ್ತ್ವಸ್ಥಯಾ ಕ್ಷಣಂ .. 12..

ಅತಸ್ತದೇವ ಭಾವತ್ವಂ ಮನಸಿ ಪ್ರತಿಪದ್ಯತೇ .

ಕಿಂಚ ನ್ಯೂನಾಂಚ ರಸತಾಂ ಯಾತಿ ಜಾಡ್ಯವಿಮಿಶ್ರಣಾತ್ .. 13..

ಇತಿ ವೇದಾಂತಸಿದ್ಧಾಂತೇ ಸ್ಥಾಯಿನೋ ರಸತೋದಿತಾ .

ಸಾಂಖ್ಯಸಿದ್ಧಾಂತಮಾಶ್ರಿತ್ಯಾಪ್ಯಧುನಾ ಪ್ರತಿಪದ್ಯತೇ .. 14..

ತಮೋರಜಃಸತ್ತ್ವಗುಣಾಮೋಹದುಃಖಸುಖಾತ್ಮಕಾಃ .
ತನ್ಮಯೀ ಪ್ರಕೃತಿರ್ಹೇತುಃ,ಸರ್ವಂ ಕಾರ್ಯಂಚ ತನ್ಮಯಂ .. 15..

ತ್ರಿಗುಣಾತ್ಮಕಮೇಕೈಕಂ ವಸ್ತು ತ್ರ್ಯಾಕಾರಮೀಕ್ಷ್ಯತೇ .

ನಿಜಮಾನಸಸಂಕಲ್ಪಭೇದೇನ ಪುರುಷೈಸ್ತ್ರಿಭಿಃ .. 16..
ಕಾಮಿನ್ಯಾಃ ಸುಖತಾ ಭರ್ತ್ರಾ ಸಪತ್ನ್ಯಾ ದುಃಖರೂಪತಾ .

ತದಲಾಭಾತ್ತಥಾಽನ್ಯೇನಮೋಹತ್ವಮನುಭೂಯತೇ .. 17..

ಏವಂ ಸತಿ ಸುಖಾಕಾರಃ ಪ್ರವಿಷ್ಟೋ ಮಾನಸೇ ಯದಾ .

ತದಾ ಸ ಸ್ಥಾಯಿಭಾವತ್ವಂ ಪ್ರತಿಪದ್ಯ ರಸೋ ಭವೇತ್ .. 18..

ಪರಮಾಣ್ವೇಕರೂಪಂ ತು ಚಿತ್ತಂ ನ ವಿಷಯಾಕೃತಿ .

ಇತ್ಯಾದಿ ಮತಮನ್ಯೇಷಾಮಪ್ರಮಾಣ್ಯಾದುಪೇಕ್ಷಿತಂ .. 19..

ಗೃಹ್ಣಾತಿ ವಿಷಯಾಕಾರಂ ಮನೋ ವಿಷಯಯೋಗತಃ .
ಇತಿ ವೇದಾಂತಿಭಿಸ್ಸಾಂಖ್ಯೈರಪಿ ಸಮ್ಯಙ್ನಿರೂಪಿತಂ .. 20..

ಮೂಷಾಸಿಕ್ತಂ ಯಥಾ ತಾಮ್ರಂ ತನ್ನಿಭಂ ಜಾಯತೇ ತಥಾ .

ಘಟಾದಿ ವ್ಯಾಪ್ನುವಚ್ಚಿತ್ತಂ ತನ್ನಿಭಂ ಜಾಯತೇ ಧ್ರುವಂ .. 21..

ವ್ಯಂಜಕೋ ವಾ ಯಥಾಽಽಲೋಕೋ ವ್ಯಂಗ್ಯಸ್ಯಾಕಾರತಾಮಿಯಾತ್ .

ಸರ್ವಾರ್ಥ ವ್ಯಂಜಕತ್ತ್ವಾದ್ಧೀರರ್ಥಾಕಾರಾ ಪ್ರದೃಶ್ಯತೇ .. 22..

ಭಗವತ್ಪೂಜ್ಯಪಾದಾನಾಮಿಯಮುಕ್ತಿಃ ಸಯುಕ್ತಿಕಾ .

ತಥಾ ವಾರ್ತಿಕಕಾರೈರಪ್ಯಯಮರ್ಥೋ ನಿರೂಪಿತಃ .. 23..
ಮಾತುರ್ಮಾನಾಭಿನಿಷ್ಪತ್ತಿರ್ನಿಷ್ಪನ್ನಂ ಮೇಯಮೇತಿ ತತ್ .

ಮೇಯಾಭಿಸಂಗತಂ ತಚ್ಚ ಮೇಯಾಭತ್ವಂ ಪ್ರಪದ್ಯತೇ .. 24.. var. addition

ಏವಂ ಏತಾದೃಶಂ ವಾಕ್ಯಮುದಾಹಾರ್ಯಮನೇಕಶಃ .

ಶ್ರೀಭಗವದ್ಭಕ್ತಿರಸಾಯನಂ

ಚಿತ್ತಸ್ಯ ವಿಷಯಾಕಾರಗ್ರಾಹಕತ್ವೋಪಪಾದನೇ .. 25.. var. addition

ಅತೋ ಮಾಂಸಮಯೀಯೋಷಿತ್ಕಾಚಿದನ್ಯಾ ಮನೋಮಯೀ .

ಮಾಂಸಮಯ್ಯಾ ಅಭೇದೇಽಪಿ ಭಿದ್ಯತೇಽತ್ರ ಮನೋಮಯೀ .. 26..

ಭಾರ್ಯಾ,ಸ್ನುಷಾ,ನನಾಂದಾ ಚ,ಯಾತಾ,ಮಾತೇತ್ಯನೇಕಧಾ .

ಜಾಮಾತಾ, ಶ್ವಶುರಃ,ಪುತ್ರಃ,ಪಿತೇತ್ಯಾದಿ ಪುಮಾನಪಿ .. 27..

ಬಾಹ್ಯ ಪಿಂಡಸ್ಯ ನಾಶೇಽಪಿ ತಿಷ್ಠತ್ಯೇವ ಮನೋಮಯಃ .
ಅತಃ ಸ್ಥಾಯೀತಿ ವಿದ್ವದ್ಭಿರಯಮೇವ ನಿರೂಪಿತಃ .. 28..
ಏವಂ ಸಾಮಾನ್ಯತೋ ಭಾವಸ್ವರೂಪಮಭಿವರ್ಣಿತಂ .

ವಿಶೇಷೇಣ ತು ಸರ್ವೇಷಾಂ ಲಕ್ಷಣಂ ವಕ್ಷ್ಯತೇ ಪೃಥಕ್ .. 29..

ಭಗವಂತಂ ವಿಭುಂ ನಿತ್ಯಂ ಪೂರ್ಣಂ ಬೋಧಸುಖಾತ್ಮಕಂ .

ಯದ್ಗೃಹ್ಣಾತಿ ದ್ರುತಂ ಚಿತ್ತಂ ಕಿಮನ್ಯದವಶಿಷ್ಯತೇ .. 30..

ಕಠಿನಾ ಶಿಥಿಲಾ ವಾ ಧೀರ್ನ ಗೃಹ್ಣಾತಿ ನ ವಾಸ್ಯತೇ .

ಉಪೇಕ್ಷಾಜ್ಞಾನಮಿತ್ಯಾಹುಸ್ತದ್ಬುಧಾಃ ಪ್ರಸ್ತರಾದಿಷು .. 31..
ಕಾಠಿನ್ಯಂ ವಿಷಯೇ ಕುರ್ಯಾದ್ದ್ರವತ್ವಂ ಭಗವತ್ಪದೇ .

ಉಪಾಯೈಶ್ಶಾಸ್ತ್ರನಿರ್ದಿಷ್ಟೈರನುಕ್ಷಣಮತೋ ಬುಧಃ .. 32..
ಉಪಾಯಾಃ ಪ್ರಥಮಸ್ಕಂಧೇ ನಾರದೇನೋಪವರ್ಣಿತಾಃ .
ಸಂಕ್ಷೇಪಾತ್ತಾನಹಂ ವಕ್ಷ್ಯೇ ಭೂಮಿಭೇದವಿಭಾಗತಃ .. 33..
ಪ್ರಥಮಂ ಮಹತಾಂ ಸೇವಾ ತದ್ದಯಾಪಾತ್ರತಾ ತತಃ .
ಶ್ರದ್ಧಾಽಥ ತೇಷಾಂ ಧರ್ಮೇಷು ತತೋ ಹರಿಗುಣಶ್ರುತಿಃ .. 34..
ತತೋ ರತ್ಯಂಕುರೋತ್ಪತ್ತಿಸ್ಸ್ವರೂಪಾಧಿಗತಿಸ್ತತಃ .
ಪ್ರೇಮವೃದ್ಧಿಃ ಪರಾನಂದೇ ತಸ್ಯಾಥ ಸ್ಫುರಣಂ ತತಃ .. 35..
ಭಗವದ್ಧರ್ಮನಿಷ್ಠಾಽತಸ್ಸ್ವಸ್ಮಿನ್ ತದ್ಗುಣಶಾಲಿತಾ .

ಪ್ರೇಮ್ಣೋಽಥ ಪರಮಾಕಾಷ್ಠೇತ್ಯುದಿತಾ ಭಕ್ತಿ ಭೂಮಿಕಾ .. 36..

ಲಕ್ಷಣಂ ಭಗವದ್ಭಕ್ತೇಃ ಸಾಧನಂ ಸೋಪಪತ್ತಿಕಂ .

ಸಭೂಮಿಕಂ ಸ್ವರೂಪಂಚಯಥಾಬುದ್ಧೀಹ ವರ್ಣಿತಂ .. 37..

ಇತಿ ಶ್ರೀ ಪರಮಹಂಸಪರಿವ್ರಾಜಕಾಚಾರ್ಯ ಶ್ರೀಮಧುಸೂದನಸರಸ್ವತೀವಿರಚಿತೇ
ಭಗವದ್ಭಕ್ತಿರಸಾಯನೇಸ್ವರೂಪಭೂಮಿಕಾಸಾಧನಸಹಿತಭಕ್ತಿಸಾಮಾನ್ಯನಿರೂಪಣಂ
ನಾಮ ಪ್ರಥಮೋಲ್ಲಾಸಸ್ಸಮಾಪ್ತಃ ..

ಅಥ ದ್ವಿತೀಯೋಲ್ಲಾಸಃ ..
ದ್ರುತೇ ಚಿತ್ತೇ ಪ್ರವಿಷ್ಟಾ ಯಾ ಗೋವಿಂದಾಕಾರತಾ ಸ್ಥಿರಾ .

ಶ್ರೀಭಗವದ್ಭಕ್ತಿರಸಾಯನಂ

ಸಾ ಭಕ್ತಿರಿತ್ಯಭಿಹಿತಾ ವಿಶೇಷಸ್ತ್ವಧುನೋಚ್ಯತೇ .. 1..

ಚಿತ್ತದ್ರುತೇಃ ಕಾರಣಾನಾಂ ಭೇದಾದ್ಭಕ್ತಿಸ್ತು ಭಿದ್ಯತೇ .

ತಾನ್ಯುಕ್ತಾನಿ ತು ಸಂಕ್ಷೇಪಾದ್ವ್ಯಾಖ್ಯಾಯಂತೇಽಧುನಾ ಸ್ಫುಟಂ .. 2..

ಕಾಮಶ್ಶರೀರಸಂಬಂಧವಿಶೇಷಸ್ಸ್ಪೃಹಯಾಲುತಾ .

ಸನ್ನಿಧಾನಾಸನ್ನಿಧಾನಭೇದೇನ ಸ ಭವೇದ್ದ್ವಿಧಾ .. 3..

ತಜ್ಜನ್ಯಾಯಾಂ ದ್ರುತೌ ಚಿತ್ತೇ ಯಾ ಸ್ಯಾಚ್ಛ್ರೀಕೃಷ್ಣನಿಷ್ಠತಾ .

ಸಂಭೋಗವಿಪ್ರಯೋಗಾಖ್ಯಾ ರತಿಸ್ಸಾ ಸಾ ಕ್ರಮಾದ್ಭವೇತ್ .. 4..

ಕ್ರೋಧ ಈರ್ಷ್ಯಾನಿಮಿತ್ತಂ ತು ಚಿತ್ತಾಭಿಜ್ವಲನಂ ಭವೇತ್ .

ತಜ್ಜನ್ಯಾಯಾಂ ದ್ರುತೌ ಸಾ ತು ದ್ವೇಷ ಶಬ್ದೇನ ಗೃಹ್ಯತೇ .. 5..

ಅತ್ರ ಚೇತೋ ವ್ಯಾಕುಲತ್ವಂ ಸೋಪದ್ರಾವಕದರ್ಶನಾತ್ .

ಉಪದ್ರಾವಕನಾಶಾರ್ಥಂ ತತ್ಪ್ರೀತ್ಯರ್ಥಂ ಚ ತದ್ದ್ವಿಧಾ .. 6..

ತತ್ರಾದ್ಯಂ ದ್ವೇಷ ಏವ ಸ್ಯಾದ್ದ್ವಿತೀಯಂ ರತಿಶಬ್ದಭಾಕ್ .

ಉಪರಿಷ್ಟಾತ್ತದುಭಯಂಮಯಾ ಸ್ಪಷ್ಟೀಕರಿಷ್ಯತೇ .. 7..

ದ್ವೇಷಾ ಹೇತುಸ್ಸ್ವಮಂತೂತ್ಥಂ ವೈಕ್ಲವ್ಯಂ ಚಿತ್ತಗಂ ತು ಯತ್ .

ತುಲ್ಯೇಽಪಿ ಸಾಧನಾಭ್ಯಾಸೇ ತಾರತಮ್ಯಂ ರತೇರಪಿ .. 59..

ವಿರಹೇಯಾದೃಶಂ ದುಃಖಂ ತಾದೃಶೀ ದೃಶ್ಯತೇ ರತಿಃ .
ಮೃದುಮಧ್ಯಾಧಿಮಾತ್ರತ್ವಾದ್ವಿಶೇಷೋಽತ್ರಾಪಿ ವೀಕ್ಷ್ಯತೇ .. 60..

ವೈಕುಂಠೇ ದ್ವಾರಕಾಯಾಂ ಚ ಶ್ರೀಮದ್ವೃಂದಾವನೇ ತಥಾ .

ಮೃದುತೀವ್ರಾ ಮಧ್ಯತೀವ್ರಾ ತೀವ್ರತೀವ್ರಾ ಚ ಸಾ ಕ್ರಮಾತ್ .. 61..

ಇಯಂ ನಿಸರ್ಗಸಂಸರ್ಗೌಪಮ್ಯಾಧ್ಯಾತ್ಮಾಭಿಯೋಗಜಾ .

ಸಂಪ್ರಯೋಗಾಭಿಮಾನಾಭ್ಯಾಂ ಸಮಾರೋಪೇ ಸ್ಥಿತಾ ತಥಾ .. 62..

ಸ್ಪರ್ಶೇ ಶಬ್ದೇ ತಥಾ ರೂಪೇ ರಸೇ ಗಂಧೇ ಚ ಕೇವಲೇ .

ಸಮುಚ್ಚಿತೇ ಚ ಸಾ ತತ್ರೇತ್ಯೇಕಾ ಷಡ್ವಿಧಾ ಭವೇತ್ .. 63..

ಶುದ್ಧಾ ವ್ಯಾಮಿಶ್ರಿತಾ ಚೇತಿ ಪುನರೇಷಾ ದ್ವಿಧಾ ಭವೇತ್ .

ತತ್ರಾನುಪಾಧಿಶ್ಶುದ್ಧಾ ಸ್ಯಾತ್ಸೋಪಾಧಿರ್ಮಿಶ್ರಿತೋದಿತಾ .. 64..

ಅನುಪಾಧಿಃ ಪರಾನಂದ ಮಹಿಮೈಕ ನಿಬಂಧನಾ .

ಭಜನೀಯಗುಣಾನಂತ್ಯಾದೇಕರೂಪೈವ ಸೋಚ್ಯತೇ .. 65..

ಕಾಮಸಂಬಂಧಭಯತಃ ಸೋಪಾಧಿಸ್ತ್ರಿವಿಧಾ ಭವೇತ್ .

ವಿಭಾವಾದಿಸಮಾಯೋಗೇ ಶುದ್ಧಭಕ್ತಿರಸೋ ಭವೇತ್ .. 66..

ಶೃಂಗಾರಮಿಶ್ರಿತಾ ಭಕ್ತಿಃ ಕಾಮಜಾ ಭಕ್ತಿರಿಷ್ಯತೇ .

ಸಂಬಂಧಜಾ ರತಿರ್ಯಾತಿ ಪೂರ್ವೋಕ್ತಾಂ ರಸತಾಂ ದ್ವಯೋಃ .. 67..
ಏಕೋ ವತ್ಸಲಭಕ್ತ್ಯಾಖ್ಯಃ ಪ್ರೇಯೋಭಕ್ತಿಸ್ತಥಾಽಪರಾ .

ಭಯಜಾ ರತಿರಧ್ಯಾಸ್ತೇ ರಸಂ ಪ್ರೀತಿಭಯಾನಕಂ .. 68..

ಏಕದೈವಯದಿ ವ್ಯಕ್ತಮಿದಂ ರತಿ ಚತುಷ್ಟಯಂ .

ತದಾ ತು ಪಾನಕರಸನ್ಯಾಯೇನ ಪರಮೋ ರಸಃ .. 69..
ಏಕದ್ವ್ಯಾದಿರಸವ್ಯಕ್ತಿಭೇದಾದ್ರಸಭಿದಾ ಭವೇತ್ .

ತಸ್ಮಾತ್ಕ್ವಚಿತ್ತದಭ್ಯಾಸಂ ಕುರ್ಯಾದ್ರತಿಚತುಷ್ಟಯೇ .. 70..

ವ್ರಜದೇವೀಷು ಚ ಸ್ಪಷ್ಟಂ ದೃಷ್ಟಂ ರತಿಚತುಷ್ಟಯಂ .

ತಚ್ಚಿತ್ತಾಲಂಬನತ್ವೇನ ಸ್ವಚಿತ್ತಂ ತಾದೃಶಂ ಭವೇತ್ .. 71..

ರಸಾಂತರವಿಭಾವಾದಿ ಸಂಕೀರ್ಣಾ ಭಗವದ್ರತಿಃ .
ಚಿತ್ರರೂಪವದನ್ಯಾದೃಗ್ರಸತಾಂ ಪ್ರತಿಪದ್ಯತೇ .. 72..

ರಸಾಂತರವಿಭಾವಾದಿ ರಾಹಿತ್ಯೇ ತು ಸ್ವರೂಪಭಾಕ್ .

ದಶಮೀಮೇತಿ ರಸತಾಂ ಸನಕಾದೇರಿವಾಧಿಕಾಂ .. 73..

ರತಿರ್ದೇವಾದಿವಿಷಯಾ ವ್ಯಭಿಚಾರೀ ತಥೋರ್ಜಿತಃ .
ಭಾವಃ ಪ್ರೋಕ್ತೋ ರಸೋ ನೇತಿ ಯದುಕ್ತಂ ರಸಕೋವಿದೈಃ .. 74..
ದೇವಾಂತರೇಷು ಜೀವತ್ವಾತ್ಪರಾನಂದಾಪ್ರಕಾಶನಾತ್ .

ತದ್ಯೋಜ್ಯಂ,ಪರಮಾನಂದರೂಪೇ ನ ಪರಮಾತ್ಮನಿ .. 75..

ಕಾಂತಾದಿವಿಷಯಾ ವಾಯೇ ರಸಾದ್ಯಾಸ್ತತ್ರ ನೇದೃಶಂ .

ರಸತ್ವಂ ಪುಷ್ಯತೇ ಪೂರ್ಣಸುಖಾಸ್ಪರ್ಶಿತ್ವಕಾರಣಾತ್ .. 76..

ಪರಿಪೂರ್ಣರಸಾ ಕ್ಷುದ್ರರಸೇಭ್ಯೋ ಭಗವದ್ರತಿಃ .
ಖದ್ಯೋತೇಭ್ಯ ಇವಾದಿತ್ಯಪ್ರಭೇವ ಬಲವತ್ತರಾ .. 77..

ಕ್ರೋಧಶೋಕಭಯಾದೀನಾಂ ಸಾಕ್ಷಾತ್ಸುಖವಿರೋಧಿನಾಂ .

ರಸತ್ವಮಭ್ಯುಪಗತಂ ತಥಾಽನುಭವಮಾತ್ರತಃ .. 78..
ಇಹಾನುಭವಸಿದ್ಧೇಽಪಿ ಸಹಸ್ರಗುಣಿತೋ ರಸಃ .

ಜಡೇನೇವ ತ್ವಯಾ ಕಸ್ಮಾದಕಸ್ಮಾದಪಲಪ್ಯತೇ .. 79..

ಇತಿ ಶ್ರೀಪರಮಹಂಸಪರಿವ್ರಾಜಕಾಚಾರ್ಯಶ್ರೀಮಧುಸೂದನಸರಸ್ವತೀವಿರಚಿತೇ
ಭಗವದ್ಭಕ್ತಿರಸಾಯನೇಭಕ್ತಿವಿಶೇಷಪ್ರತಿಪಾದಕೋ ನಾಮದ್ವಿತೀಯೋಲ್ಲಾಸಸ್ಸಮಾಪ್ತಃ
..

ಅಥ ತೃತೀಯೋಲ್ಲಾಸಃ ..
ನನು ಕೇಯಂ ರಸೋ ನಾಮ, ಕಿನ್ನಿಷ್ಠೋ ವಾ ಭವೇದಸೌ .

ಅಸ್ಯ ಪ್ರತ್ಯಾಯಕಃ ಕೋ ವಾ,ಪ್ರತೀತಿರಪಿ ಕೀದೃಶೀ .. 1..

ವಿಭಾವೈರನುಭಾವೈಶ್ಚ ವ್ಯಭಿಚಾರಿಭಿರಪ್ಯುತ .

ಸ್ಥಾಯೀಭಾವಃ ಸುಖತ್ವೇನ ವ್ಯಜ್ಯಮಾನೋ ರಸಃ ಸ್ಮೃತಃ .. 2..
ಸುಖಸ್ಯಾತ್ಮಸ್ವರೂಪತ್ವಾತ್ತದಾಧಾರೋ ನ ವಿದ್ಯತೇ .

ತದ್ವ್ಯಂಜಿಕಾಯಾ ವೃತ್ತೇಸ್ತು ಸಾಮಾಜಿಕಮನಃ ಪ್ರತಿ .. 3..

ಕಾವ್ಯಾರ್ಥನಿಷ್ಠಾ ರತ್ಯಾದ್ಯಾಃ ಸ್ಥಾಯಿನಃ ಸಂತಿ ಲೌಕಿಕಾಃ .
ತದ್ಬೋದ್ಧೃನಿಷ್ಠಾಸ್ತ್ವಪರೇ ತತ್ಸಮಾ ಅಪ್ಯಲೌಕಿಕಾಃ .. 4..
ಬೋಧ್ಯನಿಷ್ಠಾ ಯಥಾಸ್ವಂ ತೇ ಸುಖದುಃಖಾದಿ ಹೇತವಃ .
ಬೋದ್ಧೃನಿಷ್ಠಾಸ್ತು ಸರ್ವೇಽಪಿ ಸುಖಮಾತ್ರೈಕಹೇತವಃ .. 5..
ಅತೋ ನ ಕರುಣಾದೀನಾಂ ರಸತ್ವಂ ಪ್ರತಿಹನ್ಯತೇ .

ಭಾವಾನಾಂ ಬೋದ್ಧೃನಿಷ್ಠಾನಾಂ ದುಃಖಾಹೇತುತ್ವನಿಶ್ಚಯಾತ್ .. 6..

ತತ್ರ ಲೌಕಿಕರತ್ಯಾದೇಃ ಕಾರಣಂ ಲೌಕಿಕಂ ತು ಯತ್ .

ಕಾವ್ಯೋಪದರ್ಶಿತಂ ತತ್ತು ವಿಭಾವ ಇತಿ ಕಥ್ಯತೇ .. 7..

ಲೌಕಿಕಸ್ಯೈವ ರತ್ಯಾದೇರ್ಲೋಕೇ ಯತ್ಕಾರ್ಯಮೀಕ್ಷಿತಂ .

ಕಾವ್ಯೋಪದರ್ಶಿತಂ ತತ್ಸ್ಯಾದನುಭಾವಪದಾಸ್ಪದಂ .. 8..

ಲೌಕಿಕಸ್ಯೈವ ರತ್ಯಾದೇರ್ಯೇಭಾವಾಃ ಸಹಕಾರಿಣಃ .
ಕಾವ್ಯೋಪದರ್ಶಿತಾಸ್ತೇ ತು ಕಥ್ಯಂತೇ ವ್ಯಭಿಚಾರಿಣಃ .. 9..
ಅಲೌಕಿಕಸ್ಯ ರತ್ಯಾದೇಃ ಸಾಮಾಜಿಕನಿವಾಸಿನಃ .
ಉದ್ಬೋಧೇ ಕಾರಣಂ ಜ್ಞೇಯಂ ತ್ರಯಮೇತತ್ಸಮುಚ್ಚಿತಂ .. 10..

ಜ್ಞಾತಸ್ವಪರಸಂಬಂಧಾದನ್ಯೇ ಸಾಧಾರಣಾತ್ಮನಾ .

ಅಲೌಕಿಕಂ ಬೋಧಯಂತಿ ಭಾವಂ ಭಾವಾಸ್ತ್ರಯೋಽಪ್ಯಮೀ .. 11..

ಭಾವತ್ರಿತಯಸಂಸೃಷ್ಟಸ್ಥಾಯಿಭಾವಾವಗಾಹಿನೀ .

ಸಮೂಹಾಲಂಬನಾತ್ಮೈಕಾ ಜಾಯತೇ ಸಾತ್ತ್ವಿಕೀ ಮತಿಃ .. 12..
ಸಾಽನಂತರಕ್ಷಣೇಽವಶ್ಯಂ ವ್ಯನಕ್ತಿ ಸುಖಮುತ್ತಮಂ .

ತದ್ರಸಃ, ಕೇಚಿದಾಚಾರ್ಯಾ ಸ್ತಾಮೇವ ತು ರಸಂ ವಿದುಃ .. 13..
ತೇಷಾಂ ಪ್ರತ್ಯೇಕವಿಜ್ಞಾನಂ ಕಾರಣತ್ವೇನ ತೈರ್ಮತಂ .

ಸ್ಥಾಯೀಭಾವೋ ರಸ ಇತಿ ಪ್ರಯೋಗಸ್ತೂಪಚಾರತಃ .. 14..
ಏವಮವ್ಯವಧಾನೇನ ಕ್ರಮೋಯಸ್ಮಾನ್ನ ಲಕ್ಷ್ಯತೇ .

ಅಸಂಲಕ್ಷ್ಯಕ್ರಮವ್ಯಂಗ್ಯಂ ಧ್ವನಿಂ ತಸ್ಮಾದಿಮಂ ವಿದುಃ .. 15..
ವ್ಯವಧಾನಾತ್ಕ್ರಮೋ ಲಕ್ಷ್ಯೋ ವಸ್ತ್ವಲಂಕಾರಯೋರ್ಧ್ವನೌ .

ಲಕ್ಷ್ಯವ್ಯಂಗ್ಯಕ್ರಮಂ ತಸ್ಮಾದ್ಧ್ವನಿಮೇತಂ ಪ್ರಚಕ್ಷತೇ .. 16..

ರಸಭಾವತದಾಭಾಸಭಾವಶಾಂತ್ಯಾದಿರಕ್ರಮಃ .
ಅನಂತರಕ್ಷಣೇ ಯಸ್ಮಾದ್ವ್ಯಜ್ಯತೇಽವಶ್ಯಮೇವ ಸಃ .. 17..
ಶ್ರುತಿದುಷ್ಟಾದಯೋ ದೋಷಾ ಯೇ ರಸಪ್ರತಿಬಂಧಕಾಃ .
ತದಭಾವೋಽಪಿ ಸಾಮಗ್ರ್ಯಾಂ ನಿವಿಷ್ಟೋಽನಿಷ್ಟಹಾನಿಕೃತ್ .. 18..

ಯಾ ರೀತಯೋಯೇ ಚ ಗುಣಾಸ್ತಜ್ಜ್ಞಾನಮಪಿ ಕಾರಣಂ .

ಅಲಂಕಾರಾಶ್ಚ ವಿಜ್ಞಾತಾ ಭವಂತಿ ಪರಿಪೋಷಕಾಃ .. 19..
ಗುಣಾಲಂಕಾರರೀತೀನಾಂ ಭಾವಾನಾಂ ಚ ನಿವೇದಕಃ .
ತಸ್ಯ ಪ್ರತ್ಯಾಯಕಃ ಶಬ್ದೋ ವೃತ್ತ್ಯಾ ವ್ಯಂಜನರೂಪಯಾ .. 20..

ವೃತ್ತಿಃ ಕಾರ್ಯಾಽಪರೋಕ್ಷಾಽಸ್ಯ ಶಬ್ದಸ್ಯ ಸುಖಗರ್ಭಿಣೀ .

ದಶಮಸ್ತ್ವಮಸೀತ್ಯಾದಿ ವಾಕ್ಯೋತ್ಥಮತಿವೃತ್ತಿವತ್ .. 21..

ನಿತ್ಯಂ ಸುಖಮಭಿವ್ಯಕ್ತಂ “ರಸೋ ವೈ ಸ”ಇತಿ ಶ್ರುತೇಃ .
ಪ್ರತೀತಿಃ ಸ್ವಪ್ರಕಾಶಸ್ಯ ನಿರ್ವಿಕಲ್ಪಸುಖಾತ್ಮಿಕಾ .. 22..

ಕಾರ್ಯಜ್ಞಾಪ್ಯಾದಿ ವೈಧರ್ಮ್ಯಂ ಯತ್ತು ಕೈಶ್ಚಿನ್ನಿರೂಪಿತಂ .

ತದಪ್ಯೇತೇನ ಮಾರ್ಗೇಣಯೋಜ್ಯಂ ಶಾಸ್ತ್ರಾವಿರೋಧತಃ .. 23..
ಪರಮಾನಂದ ಆತ್ಮೈವ ರಸ ಇತ್ಯಾಹುರಾಗಮಾಃ .
ಶಬ್ದತಸ್ತದಭಿವ್ಯಕ್ತಿಪ್ರಕಾರೋಽಯಂ ಪ್ರದರ್ಶಿತಃ .. 24..
ಅರ್ಥವಾದಾಧಿಕರಣೇ ವನಶೈಲಾದಿವರ್ಣನಂ .

ಶ್ರೋತೃಣಾಂ ಸುಖಮಾತ್ರಾರ್ಥಮಿತಿ ಭಟ್ಟೈರುದಾಹೃತಂ .. 25..

ಕಾರ್ಯಾನ್ವಿತತ್ವವಾದೇಽಪಿ ನ ವಿರೋಧೋಽಸ್ತಿ ಕಶ್ಚನ .

ಯಸ್ಮಾತ್ಕೃತೀಪ್ಸಿತತ್ವೇನ ಕಾರ್ಯಂ ಸುಖಮಪೀಷ್ಯತೇ .. 26..

ಅಲೌಕಿಕ ನಿಯೋಗೇ ತು ನ ಕಿಂಚಿನ್ಮಾನಮೀಕ್ಷ್ಯತೇ .

ಲೋಕೇ ವಾಚಾಂ ಚ ಸರ್ವೇಷಾಂ ತತ್ಪರತ್ವಂ ನ ಯುಜ್ಯತೇ .. 27..

ಪ್ರಯೋಜನವದಜ್ಞಾತಜ್ಞಾಪಕತ್ವಂ ಚ ಮಾನತಾ .

ಶಬ್ದಸ್ಯ ಕಾರ್ಯಪರತಾ ತ್ವಾಚಾರ್ಯೈರೇವ ಖಂಡಿತಾ .. 28..

ದೇವತಾಧಿಕೃತಿನ್ಯಾಯಾತ್ಪದೈರನ್ಯಪರೈರಪಿ .

ಪ್ರಯೋಜನವದಜ್ಞಾತಾಬಾಧಿತಾರ್ಥಮತಿರ್ಭವೇತ್ .. 29..

ತಸ್ಮಾದನ್ಯಪರತ್ವೇ ವಾ ಸ್ವಾತಂತ್ರ್ಯೇ ವಾ ಪದಾನಿ ನಃ .
ವ್ಯಂಜಯಂತಿ ಪರಾನಂದಂ ಸಹಕಾರ್ಯಾನುರೂಪತಃ .. 30..
ಇತಿಶ್ರೀಮತ್ಪರಮಹಂಸಪರಿವ್ರಾಜಕಾಚಾರ್ಯಶ್ರೀಮಧುಸೂದನಸರಸ್ವತೀವಿರಚಿತೇ
ಶ್ರೀಭಗವದ್ಭಕ್ತಿರಸಾಯನೇಭಕ್ತಿರಸಪ್ರತಿಪಾದಕೋ ನಾಮತೃತೀಯೋಲ್ಲಾಸಸ್ಸಮಾಪ್ತಃ
..

ಸರ್ವಂ ಸಂಪೂರ್ಣಂ ..

Encoded and proofread by

D.V.N.Sarma dvnsarma at gmail.com Sunder Hattangadi

Bhagavad Bhakti Rasayanam

pdf was typeset on March 24, 2024

Please send corrections to sanskrit@cheerful.com

bhaktirasaayana.pdf 11


	Document Information
	Document Text
	Document Credits

